
Gezur azoka 
TXILLARDEGI / Hizkuntzalari eta idazlea 

Horixe bihurtu dute Gortee-
tako Jauregia Madrileko go-
bernariek. 

Nork sinets lezake, hone-
taraz gero (eta lehenago ere 
ez, jakina), Madrileko Gober-
nuak GAL-ei buruz «ezer ez 
zekienik»? Jaiotzaz geroztik 
adimenik gabe sortu ez denik, 
nork sinets lezake horrelako gezur absurdu eta 
zentzugaberik? 

Inork ere ez, noski. Felipe Gonzalezek zinez 
hitzegiten du zozo osoentzat, eta ez beste ino-
rentzat. 

GAL taldea Madrileko aginteak muntatu du. 
Eta helburu zehatz batez antolatu: euskal aber-
tzaletasun separatista itotzeko. Ekinbide horre-
tako lehenengo urratsa (ez bakarra) ETA liki-
datzea zen. Hurrengo pausua (ez beti horren 
«hurrengo»: Brouard, Muguruza, eta beste), 
Herri Batasuna suntsitzea zen. Eta ondoren. 
«sano regionalismo español» delakoaren marku 
hyper-sakratua onartuko ez zuten taldeak oro. 

Aste hauetako simaurtegi osoa, euskal aber-
tzaletasunak azaldu du. Eta ez «terrorismo» 
abstraktoak. Eta horixe da, hain zuzen, atzoko 
inkante lotsagarrian, eta hamabi urtetan barre-
neko mozorroketa azkengabe honetan, Ma-
drilek, hemengo errejionalistek, eta Euskal He-
rriaren etsaiek oro, sistematikoki izkutatu nahi 
izan dutena. 

Eta horixe da, bidenabar esateko. «vio-
lentos/demócratas» bikote alenatzaileak hamabi 
urte honetan izkutatu nahi izan duena. 

Kakoa, ordea, euskal nazio arazoa da. Eta 
hau izkutatzen saiatu diren talde guztiek egia 
diote mesede gaitza espainiar inperialismoan. 

Orain dela 20 urte hil zen Franco. Noiz ekin 
behar diote aberrigintzari «abertzale» (?) omen 
diren «euzko» alderdiek? Zeren zai daude 
oraindik? 

Partidu espainolekin erabat eten, eta autode-
terminazioa eskatzen dutenekin elkartu nahi ez 
dutenak, nekez eskandaliza daitezke Madrileko 
fartsa ikustean. 

Arbola fruituetan ageri baita. 


